
ᐱᔾᔪᑖ:  ᒥᓂᔅᑕ ᐅᐊᑦᑎᐊᒃᑲᓐᓂᖅ ᓇᓗᓇᐃᖅᓯᖅᑲᐅᖕᒪᑦ, ᐃᓕᓐᓂᐊᕐᓂᓕᕆᓂᐅᑉ ᐃᓗᐊᓂ ᐊᒥᓱᐊᓗᖕᓂᒃ 
ᓱᕈᓯᖅᑕᖃᐅᖅᑐᖅ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔫᒐᓗᐊᑦ ᖃᐅᔨᒪᔭᐅᓐᖏᑦᑐᑦ.  ᑕᐃᒪᐃᑦᑐᑦ 
ᓱᕈᓰᑦ ᐃᓱᒫᓘᑎᒋᔭᒃᑲ ᐃᑲᔪᖅᑕᐅᔭᕆᐊᖃᕋᓗᐊᖅᑎᓪᓗᒋᑦ ᐃᑲᔪᖅᑕᐅᖃᑦᑕᓐᖏᑦᑐᑦ.  
ᖃᐅᔨᔭᐅᓴᕋᐃᒋᐊᖃᖅᑐᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᑦ, ᐃᑲᔪᕆᐊᖃᖅᖢᑎᒃᑯᓪᓗ ᑎᒥᒥᒍᑦ 
ᐊᔪᕈᑎᖃᕐᒪᑕ ᐊᒻᒪ ᐃᑲᔪᕆᐊᖃᖅᖢᑎᒃᑯᑦ ᑭᖑᕙᓗᐊᓚᐅᓐᖏᓐᓂᖏᓐᓂᒃ. 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᐊ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᔪᓂᒃ ᑐᓴᐅᒪᑦᑎᐊᕆᐊᓖᑦ, 
ᓈᒻᒪᒃᑐᒥᒃ ᐃᓱᒪᓕᐅᕈᓐᓇᕐᓂᐊᕋᒥᒃ.  ᐱᒋᐊᕐᓗᒍ ᒥᓂᔅᑕᐅᑉ ᑎᑎᕋᕐᕕᐊᓂᑦ ᑕᐅᓄᖓ ᐃᓕᓐᓂᐊᕐᕕᖕᒥ 
ᐊᓪᓚᕕᓕᕆᔨᐅᔪᓄᑦ, ᐃᓕᓐᓂᐊᕐᓂᓕᕆᓂᕐᒥᒃ ᐱᓕᕆᐊᓕᓕᒫᑦ ᑐᑭᓯᐅᒪᑦᑎᐊᕆᐊᓖᑦ ᓇᔾᔨᐊᖑᓪᓗᑎᒃ 
ᐃᒥᐊᓗᖕᒧᑦ ᐃᔅᓴᒃᓯᒪᔪᓂᒃ, ᐊᒻᒪ ᖃᓄᖅ ᐃᑲᔪᖅᓱᖅᑕᐅᔪᓐᓇᕐᒪᖔᖏᑦ ᐊᑲᐅᓐᖏᓕᐅᕈᑎᖃᕐᒪᑕ ᐊᒻᒪ 
ᐱᔭᒃᓂᓐᖏᑦᑐᖅᓯᐅᖃᑦᑕᖅᖢᑎᒃ.  ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᑕᐅᓯᒪᓪᓗᓂ 
ᐱᕙᓪᓕᐊᓂᓪᓗᐊᕋᓗᐊᕐᒥᓄᑦ ᐊᓐᖑᑎᓯᒪᕙᓐᖏᑦᑐᑦ ᐊᒻᒪ ᐃᓕᑦᑎᕇᒃᑑᓲᖑᓪᓗᑎᒃ, ᑭᓯᐊᓂᓗ 
ᑕᐃᒪᐃᒃᑲᓗᐊᖅᑎᓪᓗᒍ, ᒪᑐᐃᖓᑦᑎᐊᕐᓗᑎᒃ ᑕᒪᓐᓇ ᐅᖃᐅᓯᕆᔭᐅᓚᐅᖅᓯᒪᓐᖏᑦᑐᖅ ᐅᕝᕙᓘᓐᓃᑦ 
ᐃᑲᔪᖅᓱᐃᔨᖃᑦᑎᐊᓐᖏᖢᑎᒃ ᐊᒻᒪ ᐃᓕᑦᑎᕇᒃᑑᓂᖓ ᑖᔅᓱᒧᖓ ᐃᓄᖕᒧᑦ ᓇᓕᒧᓕᖅᑎᓯᒪᓐᖏᖢᓂ.  
ᐊᒥᓱᐊᖅᑕᓗᐊᖅ ᑕᒪᓐᓇ ᑎᒥᒥᒍᑦ ᐊᔪᕈᑎ “ᑕᑯᒃᓴᐅᓐᖏᑦᑐᑐᑦ” ᐱᔭᐅᔪᖅ, ᐊᒻᒪ ᑐᑭᓯᐅᒪᔭᐅᓗᐊᓐᖏᖢᓂ 
ᐊᒻᒪ ᐱᔭᒃᓂᓐᖏᑦᑑᓂᕋᖅᑕᐅᑐᐃᓐᓇᖅᖢᓂ, ᐃᓕᓴᖅᑎᐅᑉ ᑭᓐᖒᒪᔭᖏᑦ ᓴᓐᖏᓂᖏᓪᓗ 
ᓇᓗᓇᐃᖅᑕᐅᓇᓱᓐᖏᖢᑎᒃ ᐊᒻᒪ ᐃᑲᔪᖅᓱᖅᑕᐅᓐᖏᖢᑎᒃ. 

ᒐᕙᒪᒃᑯᑦ ᓯᕗᒧᐊᒃᐸᓪᓕᐊᓂᐊᕈᑎᒃ ᓱᕈᓰᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᑦ ᑭᓱᓂᒃ 
ᑭᓐᖒᒪᔭᖃᕐᒪᖔᖏᓐᓂᒃ ᓇᓗᓇᐃᖅᓯᔭᕆᐊᓖᑦ, ᐊᒻᒪ ᑐᑭᓯᑎᑕᐅᔪᒪᓂᐊᖅᖢᖓ ᖃᓄᐃᑦᑐᓂᒃ ᒫᓐᓇ 
ᐊᑐᖃᑦᑕᕐᒪᖔᖏᑦ, ᐊᒻᒪ ᑐᓄᐃᑦᑐᓂᒃ ᓯᕗᓂᒃᓴᑦᑎᓐᓂ ᑐᑭᒧᐊᕈᑎᓂᒃ ᐋᖅᑭᒃᓯᓂᐊᕐᒪᖔᖏᑦ. 

 

1. ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ, ᐊᒻᒪ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᖅᑲᓇᐃᔭᖅᑏᑦ 
ᖁᕝᕙᓯᖕᓂᖅᓴᐃᑦ, ᑐᓴᐅᒪᔾᔫᒥᓕᖅᐹᑦ ᐃᓕᓴᖅᑏᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᑦ 
ᑭᓱᓂᒃ ᑭᓐᖒᒪᔭᖃᕐᒪᖔᖏᓐᓂᒃ? 

2. ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕝᕕᐊ ᐃᓱᒪᒃᓴᖅᓯᐅᕈᑎᖃᖅᓯᒪᕚᑦ ᐃᓕᓴᖅᑏᑦ ᓇᔾᔨᐊᖑᓪᓗᑎᒃ 
ᐃᒥᐊᓗᖕᒧᑦ ᐃᔅᓴᒃᓯᒪᔪᑦ ᓯᕗᓪᓕᐅᔾᔭᐅᓯᒪᔭᕆᐊᖃᕐᓂᖏᓐᓂᒃ? 

3. ᖃᔅᓯᑦ ᒫᓐᓇ ᓇᓗᓇᐃᖅᑕᐅᓯᒪᓕᖅᐸᑦ ᐃᓕᓴᖅᑏᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᑦ? 
4. ᖃᔅᓯᒃᑲᓐᓃᑦ ᐃᓕᓴᖅᑏᑦ ᓇᓗᓇᐃᖅᑕᐅᓯᒪᓕᖅᐸᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ 

ᐃᔅᓴᒃᓯᒪᖕᒪᖔᖏᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᖏᑦ ᐱᖓᓱᑦ ᐊᑐᓚᐅᖅᑐᓂ? 
5. ᒫᓐᓇ ᖃᓄᐃᑦᑐᓂᒃ ᐃᑲᔪᖅᓲᑎᖃᖅᐸᑦ ᐃᓕᓴᖅᑏᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᑦ? 
6. ᒫᓐᓇ ᐃᑲᔪᖅᓲᑕᐅᔪᑦ ᐃᓕᓴᖅᑎᓄᑦ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᓄᑦ ᓈᒻᒪᒃᐹᑦ? 
7. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓴᖅᑎᓂᒃ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᓄᑦ ᐃᑲᔫᑏᑦ 

ᐅᓄᖅᓯᒋᐊᖅᑕᐅᓂᐊᖅᐸᑦ? 
8. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓴᐃᔨᓂᒃ ᐃᓕᓐᓂᐊᖅᑎᑦᑎᖃᑦᑕᖅᐹᑦ ᖃᓄᖅ 

ᓇᓗᓇᐃᖅᓯᔪᓐᓇᕐᒪᖔᑦ ᐃᓕᓴᖅᑎᓂᒃ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᓂᒃ? 
a. ᐱᑕᖃᖅᐸᑦ, ᖃᔅᓯᐊᖅᑕᖅᖢᑎᒃ ᐃᓕᓐᓂᐊᖅᑎᑕᐅᖃᑦᑕᖅᐸᑦ? 
b. ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ ᐃᓕᓐᓂᐊᕈᒻᒥᒃ ᐊᖏᒡᓕᒋᐊᖅᑎᑦᑎᓂᐊᖅᐹᑦ? 

9. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓴᖅᑎᓂᒃ ᐃᑲᔪᖅᑎᓂᒃ ᐃᓕᓐᓂᐊᖅᑎᑦᑎᖃᑦᑕᖅᐹᑦ 
ᓇᓗᓇᐃᖅᓯᔪᓐᓇᕐᓂᐊᕐᒪᑕ ᐃᓕᓴᖅᑎᓂᒃ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᓇᓱᒋᔭᐅᔪᓂᒃ? 

a. ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ ᐃᓕᓐᓂᐊᕈᒻᒥᒃ ᐊᖏᒡᓕᒋᐊᖅᑎᑦᑎᓂᐊᖅᐹᑦ 
b. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓐᓂᐊᕐᕕᓕᒫᓂ ᖃᐅᔨᓴᕐᓂᐊᖅᐹᑦ ᐃᔅᓴᒃᓯᒪᔪᑦ 

ᓇᓗᓇᐃᖅᑕᐅᓗᑎᒃ ᐊᒻᒪ ᖃᓄᐃᓕᐅᖃᑦᑕᕆᐊᖃᕐᒪᖔᖏᑦ ᖃᐅᔨᒍᑎᒃ ᑕᒪᒃᑯᓄᖓ 
ᐃᔅᓯᒃᓯᒪᓇᓱᒋᔭᐅᔪᓄᑦ ᓇᓗᓇᐃᖅᑕᐅᓯᒪᔪᓄᓪᓘᓐᓃᑦ ᓄᓇᕗᑦ ᐃᓗᐊᓂ? (SST-
ᖑᓂᐊᖅᑐᒃᓴᐅᔪᖅ) 

10. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓴᐃᔨᓂᒃ ᐃᓕᓐᓂᐊᖅᑎᑦᑎᖃᑦᑕᖅᐹᑦ ᐃᓕᓴᖅᑎᓂᒃ ᓇᔾᔨᐊᖑᓪᓗᑎᒃ 
ᐃᒥᐊᓗᖕᒧᑦ ᐃᔅᓴᒃᓯᒪᔪᓂᒃ ᐃᑲᔪᓐᓇᖅᓯᓂᐊᕐᒪᑕ ᐃᓕᓐᓂᐊᕐᓂᖏᑦᑎᒍᑦ? 

a. ᐃᓕᓐᓂᐊᖅᑎᑕᐅᖃᑦᑕᖅᐸᑕ, ᖃᔅᓯᐊᖅᑕᖃᑦᑕᖅᐸᑦ? 
b. ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ ᐃᓕᓐᓂᐊᖅᑎᑦᑎᓂᕐᒥᒃ ᐊᖏᒡᓕᒋᐊᖅᑎᑦᑎᓂᐊᖅᐹᑦ? 

11. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓐᓂᐊᖅᑎᑦᑎᖃᑦᑕᖅᐹ ᐃᓕᓴᐃᔩᑦ ᐃᑲᔪᖅᑎᖏᓐᓂᒃ ᐃᓕᓴᖅᑎᓂᒃ 
ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᓂᒃ ᐃᑲᔪᖃᑦᑕᕐᓂᐊᕐᒪᑕ ᐃᓕᓐᓂᐊᕐᓂᖏᑦᑎᒍᑦ? 

a. ᐃᓕᓐᓂᐊᖅᑎᑦᑎᖃᑦᑕᖅᐸᑕ, ᖃᔅᓯᐊᖅᑕᖃᑦᑕᖅᐸᑦ? 
b. ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ ᐃᓕᓐᓂᐊᕐᓂᕐᒥᒃ ᑕᒃᖠᒋᐊᖅᑎᑦᑎᓂᐊᖅᐹᑦ? 

12. ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓴᖅᑎᓂᒃ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᖕᒪᖔᖏᑦ 
ᖃᐅᔨᓴᖅᑕᐅᖃᑦᑕᖅᐹᑦ? 

13. ᐃᓕᓐᓂᐊᖅᑐᓕᕆᔨᒃᑯᑦ ᐃᓗᐃᒃᑲᓂᒃ ᑐᑭᒧᐊᕈᑎᓂᒃ ᐋᖅᑭᒃᓱᐃᕙᓪᓕᐊᓕᖅᐹᑦ 
ᑲᒪᒋᔭᐅᔪᓐᓇᕐᓂᐊᕐᒪᑕ ᐃᓕᓴᖅᑎᓂᒃ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᓂᖏᑦ ᖃᐅᔨᔭᐅᓯᒪᔪᑦ 
ᖃᐅᔨᔭᐅᓯᒪᓐᖏᑦᑐᓪᓗ ᑭᓐᖒᒪᔭᖏᑦ ᑲᒪᒋᔭᐅᔪᓐᓇᖅᓯᓂᐊᕐᒪᑕ? 

14. ᑲᓇᑕᐅᑉ ᒐᕙᒪᒃᑯᖏᑦ, ᐃᖅᑲᓇᐃᔭᖃᑎᖃᖅᖢᑎᒃ ᐃᓄᐃᑦ ᑕᐱᕇᑦ ᑲᓇᑕᒥ ᓱᕈᓰᑦ 
ᓯᕗᓪᓕᐅᔾᔭᐅᔭᕆᐊᖃᕐᓂᖏᑦᑕ ᒥᒃᓵᓅᖓᔪᓂᒃ, ᐃᓄᐃᑦ ᓱᕈᓰᑦ ᐊᑐᓪᓚᕆᒃᑐᓂᒃ 
ᒐᕙᒪᒃᑯᓐᓂᓐᖔᖅᑐᓂᒃ ᑮᓇᐅᔭᖃᖅᑎᑕᐅᔪᓐᓇᕐᓂᐊᕐᒪᑕ ᐋᓐᓂᐊᖃᕐᓇᓐᖏᑦᑐᓕᕆᓂᒃᑯᑦ, 
ᐃᓄᓕᕆᓂᒃᑯᑦ ᐊᒻᒪ ᐃᓕᓐᓂᐊᕐᓂᓕᕆᓂᕐᒧᑦ ᑐᕌᖓᔪᓂᒃ, ᐱᔨᑦᑎᕈᑎᓂᒃ ᐊᒻᒪ ᐃᑲᔪᖅᓲᑎᓂᒃ 
ᐊᑐᐃᓐᓇᖃᕐᓂᐊᕐᒪᑕ ᐊᑐᕆᐊᖃᕈᑎᒃ.  ᐅᕝᕙᐅᕗᑦ ᐃᓚᖏᑦ ᐆᒃᑑᑎᓕᐊᕆᔭᐅᓯᒪᔪᑦ 
ᑮᓇᐅᔭᖃᖅᑎᑕᐅᔪᓐᓇᖅᑐᑦ, ᐃᓚᓕᐅᓪᓗᒋᑦ ᐅᑯᐊ: 

• ᐃᓕᓐᓂᐊᕐᓂᕐᒥᒍᑦ ᐃᑲᔪᖅᑕᐅᓂᖏᓐᓄᑦ ᐱᔨᑦᑎᕈᑏᑦ; 
• ᐃᓕᓐᓂᐊᕐᓂᒃᑯᑦ ᐃᑲᔪᖅᑎᖃᕈᓐᓇᕐᓂᖅ; 
• ᐱᑐᐃᓐᓇᐅᓐᖏᑦᑐᓂᒃ ᓱᕈᓯᖅᑕᐅᑏᑦ; 
• ᐃᓱᓕᕆᓂᕐᒨᖓᔪᑦ ᐃᓕᓐᓂᐊᕈᓐᓇᕐᓂᖏᑦ ᖃᐅᔨᓴᖅᑕᐅᓗᑎᒃ; ᐊᒻᒪ 
• ᐅᐊᔭᓅᖅᑐᓂᒃ ᐃᑲᔪᖅᑎᖃᕈᓐᓇᕐᓂᖅ 

ᓄᓇᓖᑦ ᐅᕝᕙᓘᓐᓃᑦ ᐱᔨᑦᑎᖅᑎᑦ ᑐᒃᓯᕋᐅᓯᐅᕈᓐᓇᖅᑐᑦ ᓱᕈᓯᕐᓄᑦ ᑲᑎᓐᖓᔪᓄᑦ ᐊᔾᔨᒌᓂᒃ 
ᑭᓐᖒᒪᔭᖃᖅᑐᓂᒃ ᐊᑕᐅᓯᐅᓐᖏᑦᑐᓂᓐᖔᕐᓗᑎᒃ ᐅᕝᕙᓘᓐᓃᑦ ᐸᖅᑭᔨᖏᑦ. 
 
ᐃᓕᓐᓂᐊᖅᑐᓕᕆᔨᒃᑯᑦ ᑮᓇᐅᔭᓂᒃ ᑐᒃᓯᕋᐅᑎᓂᒃ ᐱᓇᔪᒃᓯᒪᓕᖅᐹᑦ ᐃᑲᔪᖅᑕᐅᔪᓐᓇᕐᓂᐊᕐᒪᑕ 
ᓱᕈᓰᑦ ᐃᓕᓴᖅᑎᓂᒃ ᓇᔾᔨᐊᖑᓪᓗᑎᒃ ᐃᒥᐊᓗᖕᒧᑦ ᐃᔅᓴᒃᓯᒪᔪᑦ, ᐃᑲᔫᑎᖃᒃᑲᓐᓂᕐᓗᑎᒃ ᐊᒻᒪ 
ᐃᓕᓐᓂᐊᕈᑎᒃᓴᓕᐅᖅᑕᐅᑦᑎᐊᕐᓗᑎᒃ? 
 
 


